
tient des chaiſnes de pierrerie & de perles, auecque demonſtration
d’en vouloir faire des preſents.

2. Rhet.
Elle est peinte ieune, pource, dit Ariſtote, Que les ieunes
gens ont le courage grand, & par conſequent genereux &
noble ; ce qui eſt encore denoté par l’or de ſa robe. Auſſi appelle-t-on
proprement genereux, ce qui ne degenere point de
ſa nature.

Elle tient nud le bras droit, & ſemble vouloir diſtribuer les
riches joyaux qu’elle porte, pour nous aduertir, Que le propre
de cette Vertu eſt de ſe deſpoüiller de toute ſorte d’intereſts,
& de faire du bien, ſans eſperance d’en receuoir en
échange.

Or pource qu’elle ſe definit, vn Eſtre excellent en la perſonne
qui en eſt pourueuë, & qui la tient de ſa propre vertu, non
pas de celle d’autruy ; pour donner à entendre cela, elle s’appuye
ſur la teſte d’vn Lyon, qui eſt celuy de tous les animaux 
le plus digne de merueille, pour la grandeur & la generoſité
de ſon courage. Car il eſt inuincible à quelque aduanture que
ſe ſoit : Et s’il eſt contraint de faire retraitte, c’eſt de ſi bonne
grace, qu’il n’abandonne iamais de veuë celuy qui le pourſuit
pour l’offencer.




Genie. LXVIII.

Syntag. 2.

IL y a dans les eſcrits de Vincent Cartary, quantité
d’images du Genie, qu’il a priſes de Lilius Garaldus.
Mais celle-cy me plaiſt par deſſus toutes, tirée d’vne
ſtatuë de marbre de bas relief, qui fut trouuée à
Rome il y a quelques années. Elle repreſente vn Enfand nud,
& d’vn viſage riant, auec vne Guirlande de pauot ſur la teſte,
des Eſpics en vne main, & vne grappe de raiſin en l’autre ; à
quoy ſert d’explication l’Epigramme qui ſe void au deſſous,
par où il eſt monſtré



Que la blonde Cerés, Bacchus, & le Sommeil,

Font gouſter aux mortels vn plaiſir nompareil ;

S’il aduient qu’à leurs dons ſoit puiſſamment vnie

_______La faueur du Genie.




Et d’autant que les Anciens le prenoient, pour la cõmune conſeruation
des choſes du monde, il ne faut pas s’eſtonner ſi chez

